
        
            
                
            
        

    
	МОЛЛА СУРГАМЖИЛСАН НЬ

	 

	“Улсын Хэвлэлийн Газар” Улаанбаатар хотноо 1983 онд эрхлэн хэвлүүлсэн МОЛЛА НАСРЕДДИНИЙ ХОШИН ШОГ” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Өмнөх үг

	 

	Богино хэмжээний сургамжийн өгүүллэг, хошин яриа, үлгэр домгийг нэр нь үл мэдэгдэх уран үгийн мастерууд амьдралын олон талыг ажиглан туурвиж, тэр бүтээл нь ам дамжин яригдсаар улам нэмэгдэн засагдаж эцсийн эцэст олон түмний хамтын жинхэнэ бүтээл болдог нь аль ч ард түмэнд нийтлэг зүйл билээ.

	Ард түмний аман зохиолын нэгэн хэлбэр болох хошин шог яриа нь болсон хэрэг явдлыг хүүрнэхдээ ихэвчлэн олон түмний дунд нэрд гарсан түүхэн домогт хүнтэй холбон яригддагаараа онцлогтой. Манайд бадарчны тухай хошин шог ихэд дэлгэрсэн байдаг.

	Турк, Газрын Дундад тэнгис, Кавказын орнууд болон Румын, Сербт, Хожа буюу Молла Насреддиний тухай хошин шогийг мэдэхгүй хүнгүй бөгөөд тэр ч бүү хэл Азийн орнууд Энэтхэг, Баруун Европын орнуудад Хожа Насреддиний хошин шогийн хувилбарууд яригдаж байдгийг судлаачид магадалсан нь бий.

	Молла буюу Хожа Насреддинийг түүхэн хүн байсан эсэх, ямар үед амьдарч байсан, чухам аль улсын харьяат болох, хэн түүний тухай хошин шогийн анхны цувралыг зохиосон, хаана анх гарсан зэрэг нь одоо болтол нарийн магадлагдаагүй байгаа юм байна.

	Турк, Персүүд түүнийг өөрийн хүн гэж үздэг бөгөөд Азарбайжаны судлаачид Насреддиний анхны дүрийг XIII зуунд амьдарч байсан эрдэмтэн Хажи Нассирэддин Туситай холбож үздэг. Ихэнх хошин шогт нь доголон Төмөр болон түүний ойр орчныхныг уран үг, ухаалаг аргаараа давсан тухай гардаг учир ийн үзэх үндэстэй юм.

	Энэ удаа бид, Молла Насреддиний хошин шогийг Зөвлөлт Азарбайжаны Шинжлэх Ухааны Академиас хэвлүүлсэн эхээс нь орчуулан уншигч олондоо толилуулж байна.

	 


ХУДАЛЧИЙГ ИЛЧИЛСЭН НЬ

	 

	Моллад нэг сайн охин төлөг байжээ. Түүнийгээ намар гаргаж идэш хийхээр тордож гарчээ. Гэтэл төлөг нь хөршүүдэд нь таалагджээ. Тэгээд тэд төлгөө гаргаж, айл хөршийнхнийгөө дайлахыг Моллагаас хэчнээн гуйсан боловч огт зөвшөөрсөнгүй. Бүр ядчихаад нэг хөрш нь төлгийг хулгайлжээ.

	Молла сураг тавьсаар эзнийг нь олсон боловч үг яриа гаргалгүй намар болохыг хүлээж байв. Төлөг хулгайлсан хөршийнд нь, нэг сайн сэрх байжээ. Намар болмогц Молла сэрхийг нь хулгайлан алж аваад махыг нь хуурч аваад домбонд хийжээ.

	Хөрш нь удтал хайсан боловч сэрхээ хэн хулгайлсныг олж чадсангүй.

	Сэрх алдсан хүн гайхалтай харамч учир айлын найр, хурим ер нь хаана байсан газраа алдсан сэрхээ үргэлж магтан ярьдаг байв. Нэг удаа мөн л нөгөөхөө ярьж:

	— Надад нэг тэмээ шиг сайхан сэрх байсан юм. Тэр тугал хар нүдтэй, буга шиг эвэртэй, цагаан торго шиг зөөлөн цагаан ноостой гэж ирээд л ярив.

	Молла чимээгүй сууж байснаа улиг домог болсон энэ яриаг тэвчиж чадалгүй босон харайж:

	— Би одоохон явж тэр чөтгөр авсан сэрхийн арьсыг авч ирье. Тэмээ шиг том байж уу, муур шиг жижиг байж уу, цагаан ноостой байж уу, хав хар байж уу гэдгийг эдгээр хүмүүс цөмөөрөө хараг гэж хэлжээ.

	 

	 


СҮҮТЭЙ ХӨХҮҮР

	 

	Моллагийн тосгоны хоёр хүн захаас буцаж яваад нэг нь:

	— Ээ аллах минь! Хэрэв чи үнэндээ байдаг юм бол надад мянган хонь явуулаач гэж хэлэхэд нөгөөх нь: 

	— Аллах минь! Хэрэв чи үнэндээ байдаг бол энэ мянган хонийг залгих мянган чоныг надад явуулаач гэв. Ингээд нэг тосгоны хоёр маргалдаж улмаар зодоон цохиондоо хүрчээ. Энэ үед Молла тэдэн дээр ирж, учрыг мэдээд хутгаа гарган, гэр лүүгээ авч явсан сүүтэй хөхүүрээ хага бүлээд:

	— Хэрэв та нарт өчүүхэн ч гэсэн ухаан байдаг юм бол миний гэдэс энэ хөхүүр шиг гоожиг гэсэн гэнэ.

	 

	 


ХЭЛНЭЭС БОЛСОН НЬ

	 

	Молла хаалганыхаа хажууд зогсож байгаад морьтой хүн гэрийнхээ хажуугаар өнгөрч явахыг харж манж зан гарган:

	— Дүү минь, чи мэдээжээр ядарч яваа байлгүй. Манайд зочлон орооч гэжээ. Морьтой хүн ухасхийн буугаад, Моллагийн хашаа руу оронгоо:

	— Молла би морио хаанаас уях вэ? гэхэд ичиж аягүйрхсэн Молла:

	— Миний урт хэлнээс уячих даа гэжээ. 

	 

	 


НЭГ Ч БОЛОВ ҮХЭЭД ҮЗЬЕ

	 

	Зуны нэг халуун өдөр хөрш нь Моллаг зочлохоор урьжээ. Тэгээд тэр том домбоор нэг амтат шүүс авч ирээд Моллад цайны халбага өгч, өөрөө шанага аван, домбоноос амтат шүүсээ ууж гарчээ. Молла хэчнээн уралдсан ч яагаад ч гүйцэж чадсангүй. Гэрийн эзэн амтат шүүснээс утгах бүрийдээ сэтгэл нь хөдлөн:

	— Эй үхэх нь гэж хэлж байв. Молла тэвчиж чадалгүй цайны халбага хаяж, гэрийн эзний шанагыг шүүрч аваад:

	— Хөрш минь, ядахдаа нэг ч болов үхэж үзэх минь гэжээ.

	 

	 


АЗТАЙ ТАХИА

	 

	Моллагийн хөрш маш их харамч хүн байжээ. Харамчийн үдийн хоолонд тогооч хэд хэдэн өдөр шарсан тахиа аваачиж өгөхөд тэр зөвхөн хатаасан талхыг нь идээд тахианд гар хүрэлгүй будааж байхыг Молла ажиглажээ. Тогооч, тахиагаа тэр чигээр нь аваад буцдаг байв. Хоёр долоо хоног энэ байдлыг ажигласан Молла:

	— Энэ яасан азтай тахиа вэ? Үүний жинхэнэ амьдрал үхсэнийхээ дараа л эхэлж байна даа гэжээ.

	 


ЗУУЧ МОЛЛА

	 

	Моллагийн нэг танил ихэд ядууран цэцэрлэгээ хямд үнээр зарахаар шийджээ. Худалдан авах хүн ч олон боллоо. Нэгэн харамч баян худалдаачин, цэцэрлэгийн эзэн Моллагийн дотно танил гэдгийг мэджээ. Тэгээд тэр Молла дээр ирэн:

	— Чи тэр хүний цэцэрлэгээ зарах гэж байгааг лав сонссон биз дээ. Түүн дээр очиж ятгаад цэцэрлэгийг нь хямд үнээр авч өгөөч гэж гуйв.

	— Тэртэй тэргүй түүний хэлж байгаа үнэ хямд шүү дээ. Тэгэхэд түүнээс хямдаар тэр цэцэрлэгийг авах санаа чамд яаж төрнө вэ? гэхэд худалдаачин:

	— Молла, түүнд мөнгө хэрэгтэй. Тэр ямар ч үнээр хамаагүй зарна. Энэ бол чиний хэрэг биш. Чи очиж ярилц гэв.

	Молла худалдаачны хүний үнэргүйг гайхан дуугүй болсноо

	— Ярилцаж үзье гэв.

	Тэгээд Молла цэцэрлэгийн эзнийх рүү явж, худалдаачин Моллагийнд үлджээ. Хоёр цагийн дараа Моллаг эргэж ирэхэд худалдаачин:

	— За Молла, үнэ хямдруулж чадав уу? гэж асуув.

	— Тэглээ хямдрууллаа. Би үнийг хямдруулахын тулд багагүй ажиллаа гэв.

	— Чи ямар үнээр авахаар болов? гэхэд Молла үнээ хэллээ.

	Худалдаачин цэцэрлэгийг маш хямд авах болсондоо баярлан, золтой л бүжиглэсэнгүй. Молла худалдаачныг хялайн харж:

	— Гэвч худалдаачин минь би өөр зүйл хийсэн шүү гэв.

	— Ямар?

	— Юу ч гэх юм бэ дээ, үнэндээ худалдаатай холбоогүй юм. Би чамд хэлдэг үнээр цэцэрлэгийг нь авахаар тохиролцчихоод, дараа нь тэр үнэтэй нь тэнцэх мөнгө олоод түүнд өгч, цэцэрлэгийг нь заруулахгүй болчихсон гэжээ.

	 

	 


ГАНГАН ХАРЧУУЛ ХҮҮХЭН ГЭСЭН ҮГ

	 

	Хүмүүс Моллагаас:

	— Молла, энэ дэлхий дээр эрэгтэйчүүд, эмэгтэйчүүдийн аль нь олон байдгийг чи мэдэх үү? гэхэд:

	 — Эмэгтэй нь гэв.

	— Яагаад?

	— Яагаад гэвэл, хүүхнүүд бол хүүхнүүд, гэтэл хүүхэн шиг гангалдаг харчуул мөн л тэдэнтэй адил. Иймд эмэгтэйчүүд олон гэжээ.

	 

	 


ЯМАР ТЭНЭГ НЬ ЧАМД ХЭЛЭВ ЭЭ?

	 

	Нэг удаа Моллагийн хөрш цэцэрлэгээс буцаж явжээ. Молла түүний халаас цүндийтэл дүүрэн байхыг ажиглаад:

	— Хөршийн амрыг эрье. Чи халаасаа бас юугаар дүүргэчхээ вэ? гэхэд хөрш нь:

	— Молла, чи миний халаасанд юу байгааг таавал би чамд хамгийн том тоороос нь шилж байгаад өгнө гэв. 

	— Чиний халаасанд тоор л байна.

	Гэтэл хөрш нь уурлан чамд ямар тэнэг нь үүнийг хэлээ вэ? гэхэд Молла:

	— Ямар тэнэг нь хэлэх нь ямар хамаа байх вэ. Аль вэ, тэр тоороо өгөөдөх гэжээ.

	 

	 


НАДААС ЮМ БИТГИЙ ЗЭЭЛЭЭРЭЙ

	 

	Молла дээр хүнээс авсан юмаа хэзээ ч эргүүлж өгдөггүй нэг хүн ирж:

	— Би чамаас хүсэх зүйл байна гэхэд Молла түүний мөнгө зээлэхээр ирснийг мэдээд яаран:

	— Чиний хүссэн бүхнийг биелүүлж болно. Гэхдээ надад бас нэг хүсэлт байна. Эхлээд чи минийхийг биелүүлбэл дараа нь би чинийхийг биелүүлнэ гэж хариулав.

	— Түүнийгээ хэл л дээ.

	— Надаас юм зээлэхгүй байхыг л хүсье гэжээ.

	 

	 

	 


ХУДЛЫГ ХУДЛААР

	 

	Өвлийн нэгэн урт үдэш Молла хэсэг хүмүүстэй элдвийг хөөрөлдөн байлаа. Нэг худалч эр худлаа онгирон амандаа орсныг бурж гарав. Молла Насреддин яриаг нь чагнан дуугүй сууж л байв. Худалч эр сүүлдээ ам нь халан: 

	— Манайх их баян байлаа. Эцэг маш олон адуутай байсан юм. Бид хээлтэй гүү нэг захаас нь ороод нөгөө зах руу гарахад унагалахаар тийм том адууны жирээ барилаа гэж ирээд л ярив. Молла түүний худал ярихыг эс тэвчин:

	— Тэр үнэн ярьж байна. Би хашааг нь өөрийн нүдээр үзсэн. Эцэг маань эдний адуучин байсан юм. Миний эцэгт адууны араас тууж яваад хамгийн түрүүнд яваа адууг уургалж болохоор тийм урт уурга байсан юм. Хэрэв адуу талд бэлчээрлэж байхад тэнгэр бүрхэн бороо орох болбол мөн тэр уургаар бороо хөөдөг байсан гэхэд нь худалч эр Моллагийн цаашлуулж байгааг ойлгон: 

	— Молла худлаа хэлж болно, тэгэхдээ юманд чинь хэмжээ байдаг шүү. Чиний эцэгт үнэхээр тийм урт уурга байсан байг. Харин тэр урт уургаа хаана тавьдаг байсан байна аа? гэхэд Молла:

	— Хаана байх вэ дээ? Танай эцгийн адууны хашаанд л байхгүй юу гэжээ.

	 

	 


ӨӨР ХААШАА ЯВАХ БИЛЭЭ

	 

	Молла дээр нэг их бардам хүн иржээ.

	— Молла, чамайг хүмүүс маш ухаантай эрдэмтэн хүн гэлцэх юм. Энэ дэлхий дээр чамд хууртагдаагүй хүн үлдээгүй гэнэ. Би бусдаас тэнэг биш тэгээд би хэн маань илүү ухаантай болохыг үзэхээр чам дээр ирлээ гэв. Молла хариуд нь: 

	— Нэгдүгээрт, намайг энэ дэлхий дээр хамгийн ухаантай гэдэг бол худал үг. Хоёрдугаарт, нэгэнт чи зориод ирсэн болохоор чамайг хоосон буцаахыг хүсэхгүй байна. Чи тэгээд яах хүсэлтэй байгаа юм бэ? гэлээ.

	— Чи намайг хуурч чадах нь уу, үгүй юу гэдгийг л үзэхийг хүсэж байна.

	— Тэгвэл би чамайг гол руу аваачаад, ус амсуулахгүй эргэж ирүүлж чадна.

	— За тэгье. Аль вэ, чаддагийг чинь харъя, үзүүлээдэх.

	— Гол руу очицгооё, тэгээд хэлснээ би үзүүлнэ гэхэд, 

	— Явцгаая гэв.

	Ингээд тэд гол дээр ирцгээлээ. Бардам эр алгаараа ус хутган ам руугаа аваачтал Молла:

	— Хүлээ! Би одоо чамайг ам чинь зуурч, алга чинь цоороод ус ууж чадахгүй болгоно. Харин бид гэрчийн этгээд авч ирсэнгүй том алдаа хийлээ. Одоо тосгон руу явж, гэрч олж ирье гэв.

	Бардам эр ч зөвшөөрөв. Тэр алган дээрх усаа гол руу цацаад тосгон руу эргэцгээлээ.

	Хүмүүс маргагсад эргэн ирэхийг харцгаалаа. Молла тэнд сууж байсан хүмүүс дээр очиж, яриа хөөрөө дэлгэв. Бардам эр Моллагийн босож гол руу явахыг хүлээсээр л байв. Молла ч суусаар л байв. Бардам эр тэвчиж чадалгүй: 

	— Аль вэ босооч дээ, явъя гэхэд нь Молла:

	— Бид өөр хаашаа явах вэ? Би чамайг гол дээр аваачаад ус уулгахгүй эргүүлж ирнэ гэсэн. Тэгээд хэлсэндээ хүрээ биз дээ гэжээ.

	 

	 


ЮУ Ч БИШ

	 

	Нэг салхитай өдөр Молла тэмээ унан хот руу явах болжээ. Эхнэр нь түүнд замын хүнс болгож, чихэртэй хуурсан гурил боож хотод очоод ид гэж өгөв.

	Молла хэчнээн хичээсэн боловч тэвчиж чадалгүй хүнсээ идэхээр шийджээ. Тэгээд тэмээний явдал дунд, бас тэгээд салхи үлээх учир ам руугаа хандуулсан бүхнийг хийсгэчхээд байжээ.

	Жингийн даамал үүнийг хараад:

	— Молла гуай юуг ингэтлээ амтархан идээв дээ гэхэд Молла:

	— Салхитай хэвээр л байх юм бол юу ч биш гэжээ.

	 

	 


ХУЛУУ

	 

	Моллагийн эхнэр нэг удаа Моллаг халуун усанд оруулахыг хүсжээ. Молла татгалзан:

	— Орохгүй. Халуун усны газар чинь бүгдээрээ нүцгэн байдаг юм. Гэнэт би бусад хүмүүстэй будилж орхивол яана. Дараа нь би яаж өөрийгөө олох юм бэ? гээд хавьтуулсангүй. Тэд удтал маргалджээ. Тэгээд бүр болохоо байхаар эхнэр нь түүний бүсэнд хулуу уяж өгөөд:

	— Энэ хулуу тэмдэг болог. Үүгээр чи өөрийгөө олоорой гэжээ.

	Молла халуун усны газар иржээ. Хошин, шогч хүмүүс учрыг ойлгон Моллаг унтмагц хулууг тайлан авч, нэгнийхээ бүсэнд уяад хажуугаар нь хэвтэж гэнэ. Хэсэг унтаад Молла сэрж хулуу байхгүйг мэдэв. Тэгээд:

	— Хачин юм. Энэ чинь би мөн үү, биш үү? Хэрэв би, би юм бол хулуу хаачив аа, хэрэв би, би биш юм бол хэн болж таарч байна аа?» гэж бодоод бостол түүний хажуугаар эхнэрийнх нь өгсөн хулууг бүсэндээ уясан нэг хүн хэвтэж байв.

	Молла бүр сандарч «Хэрэв би, би өөрөө мөн бол энэ хүн хэн болж байна? Хэрэв энэ хүн би юм бол би өөрөө хэн болж байна» гэж бодов.

	Молла удаан бодсоны эцэст тэр хүнд хандан:

	— Би чамайг болон өөрийгөө, мөн чиний бүсэнд байгаа хулууг хараад чи би юм уу, эсвэл би чи болоод байна уу? гэдгийг мэдэхээ байлаа. Хоёулаа босож манайд очвол дээр байх. Манай эхнэр намайг сайн танина. Тэр биднийг ялгаж салгаг. Хэн нь би болох нь үлдээд, нөгөөдөх нь яваг гэжээ.

	 

	 


МОЛЛАГИЙН АРИГТАЙ БАЙДАЛ

	 

	Моллаг газар хагалж байтал хөл рүү нь том өргөс оржээ. Хөлөөс нь цус гоожиж удаан зовоосны эцэст Молла өргөсийг авав.

	Молла хөлөө тэврэн уйлж, дараа нь тэнгэр бурханд залбирч гарлаа. Түүнийг харсан хүмүүс:

	— Молла чи юунд уйлаа вэ? гэж асуухад Молла:

	— Хөлд минь өргөс ороод гэв

	— Тэгээд юундаа бурханд залбираа вэ?

	— Хөл нүцгэн байсныхаа төлөө залбирлаа. Тэгээгүй бол гутлыг минь цоо хатгачихна шүү дээ гэж тайлбарлажээ.

	 

	 

	 


МОЛЛА-ЗУУЧ

	 

	Моллагийн танил нь түүнийг нэг бэлэвсэн авгай руу зуучлуулахаар явуулжээ. Молла тэр авгайнд очоод түүний гуа сайханд бишрэн дурлаж өөрөө түүнтэй гэрлэмээр байсан ч ингэхэд хүрвэл нөхрөөс нь урвасан хэрэг болно гэж бодоод:

	— Нөгөө хэн чамтай гэрлэхийг хүсэж байна. Тэгээд намайг зуучаар явууллаа. Үнэнийг хэлэхэд чи надад ч бас үнэхээр таалагдаж байна. Хэрэв чамайг урьд нь мэддэг байсан бол би өөрөө гэрлэхээр ирэх байсан. Одоо яая гэхэв оройтжээ. Өөрийнхөө өмнөөс зуучилбал нөхрөөсөө урвасан хэрэг болно, Тэгэхээр түүний өмнөөс зуучилъя. Гэхдээ чи өөрөө сайн бодоорой. Чи бид хоёрыг хоёулыг нь мэдэх болохоор дуртайгаа сонго гэжээ.

	 

	 


МОЛЛА ОХИНОО НӨХӨРТ ГАРГАСАН НЬ

	 

	Молла хачин царай муутай охинтой байжээ. Охиноо өөрийн дайснуудын нэгэнд өгч хурим хийжээ. Хүмүүс цугларан Моллаг:

	— Молла чи юунд түүнд охиноо өгч байгаа юм бэ?

	Тэр чиний дайсан биз дээ? Тэгэхээр дайсантайгаа төрөл садан болж байна уу? гэж зэмлэцгээхэд Молла инээмсэглэн:

	— Та нар миний охины царайг харсан бол ингэж хэлэхгүй байсан. Би түүнд сайн юм хийгээгүй. Харин өшөөгөө авч байгаа юм гэсэн гэнэ.

	 

	 


ХӨРӨӨНИЙ ШҮД ГАРААГҮЙ БАЙНА

	 

	Моллагийн хүү гудамжнаас тонгорог олж, эцэгтээ авч ирж өгөөд хэлсэн нь:

	— Аав аа, энэ юу вэ? гэхэд Молла хүүгээс хутгыг авч халаасандаа хийгээд:

	— Хүү минь, энэ чинь хөрөөний шинэ төрж байгаа хүүхэд. Чи үүнийг арчилж чадахгүй болохоор тэр үхэж болно. Миний халаасанд байж байг. Шүд гарч жинхэнэ хөрөө болохоор нь би чамд өгнө гэжээ.

	 

	 


ГАЙТАЙ ХЭЛ АМ

	 

	Молла нэг удаа хүүгийнхээ хамт зэргэлдээх тосгон руугаа явж байв. Тэр хүүгээ илжиг унуулан, өөрөө явган хөтөлж явлаа. Тэдэнтэй хэсэг хүмүүс тааралдаж тэдний нэг нь Молла хүү хоёрыг хараад:

	— Эд нарыг хараач! Сэргэлэн залуу хүү нь илжиг унаад, өвгөн болсон эцэг нь явган хөтөлж явах юм гэв.

	Молла хүүгээ буулгаж өөрөө илжгээ унав. Тэгээд цааш явтал бас нэг хэсэг хүмүүс тааралдаж, тэдний нэг нь:

	— Эд нарыг хараач! Эрүүл чийрэг эр илжиг унаж, жаахан хүүхэд явган явах юм гэв.

	Молла илжигнээс бууж, түүнийг хүүгийнхээ хамт тууж явлаа. Тэгээд хэсэг явтал бас л хүмүүс тааралдаж тэдний нэг нь:

	— Тэднийг хараач! Тэднийг хараач! Илжиг нь сул явж хүмүүс нь явган хөлөөрөө элс чулуу өшиглөж явах юм гэж хэлэв.

	Молла илжгээ унаад хүүгээ сундлав.

	Ингээд цааш хэсэг явтал бас л хүмүүс тааралдаж, хөхрөлдөн:

	— Тэднийг хараач! Хоёул хоёулаа илжиг унаад явж байгааг нь хөөрхий амьтныг зүдрээчихлээ гэхэд Молла илжигнээсээ аятайхан бууж, дараа нь хүүгээ бас буулгаад, илжгээ үүрснээ

	— Энэ хүмүүсийн гайтай хэл амнаас ингэж л нэг ангижирдаг байгаа даа гэжээ.

	 

	 


БИ ТОВЧ ЯРИНА

	 

	Моллаг нэг удаа үзэм идэж суутал түүн дээр танил ирж:

	— Молла, чи юу идэж байгаа юм бэ? гэж асуухад

	Молла:

	— Ингээд л... гэж хариулав.

	— Ингээд л гэдэг чинь юу гэсэн хариулт вэ?

	— Би товчилж ярьж байна. 

	— Юу товчлох гэж?

	— Чи надаас миний юу идэж байгааг асууж байна. Би «үзэм» гэж хариулна. Чи надад «өгөөч» гэнэ. Би «өгөхгүй» гэнэ. Чи «яагаад» тэнэ. Тэгэхээр би «ингээд л» гэж хариулна. Иймд би урьдчилаад «ингээд л» гэж товчлон хэлсэн юм байхгүй юу гэжээ.

	 

	 


ЭНД ГЭРЭЛТЭЙ 

	 

	Молла бөгжөө гэртээ алга болгочхоод хайхаар гадагшаа гарчээ. Тэгтэл хөрш нь: 

	— Молла, чи юу эрээд байна? гэхэд

	— Бөгжөө хаячхаад, эрж байна гэв.

	— Хаана хаясан юм бэ?

	— Гэртээ.

	— Гэртээ хаясан юм бол энд юунд эрж байгаа юм бэ?

	— Гэрт харанхуй, энд гэрэлтэй болохоор л гэжээ.

	 


ТАЛХАА ӨӨРӨӨ ИД

	Молла нэг удаа сайн танихгүй хүний хамт замд гарчээ. Тэд үдийн үед нэг булгийн дэргэд буудаллан хоол хүнсээ дэлгэцгээв. Тус тусын юмаа задлах зуур Моллатай хамт явсан хүн:

	— Байгаа юмаа бүгдийг нь нийлүүлье гэв. Молла түүнийг хялайн харж:

	— Илүү үгээр яах вэ. Наад талхаа өөрөө л ид гэжээ. 

	 

	 


МОЛЛА БА АЧАА ЗӨӨГЧ

	 

	Молла захаас жаал зугаа юм худалдан авч, түүнээ гэртээ хүргүүлэхээр ачаа зөөгч хөлслөн авчээ. Зам зууртаа ачаа зөөгч, хүмүүстэй хутгалдан алга, болчхов.

	Молла түүнийг хэчнээн хайвч олж чадсангүй. Тэгээд хоосон гараа ганзагалан, уйтгартай нь аргагүй гэртээ буцаж ирэв. Арван тав хоногийн дараа Молла нөгөө зугтсан ачаа зөөгчтэйгөө зах дээр тааралдаад түүнээс зугтжээ. 

	— Чи юунаас зугтаагаа вэ? гэж хүмүүс асуухад:

	— «Чиний ачааг арав, арван тав хоног үүрч явна. Одоо хөлсийг нь өг» гэж хэлэх байх гэж айж байна. Яаж ийгээд холдохыг бодсон нь дээр гэжээ.

	 

	 


ГУРАВ ДАХЬ УДАА

	 

	Нэг тариачин Моллад туулай бэлэглэжээ. Молла бэлгийг баяртайгаар хүлээн авч тариачныг байгаагаараа зочилжээ.

	Хэдэн өдрийн дараа нөгөө тариачин Молла дээр дахин ирж, Молла түүнийг танилгүй:

	—Та чинь хэн билээ? гэж асуухад:

	— Молла, чи намайг танихгүй байна гэж үү? Ичмээр юм даа. Би чамд түрүүн туулай авч ирж өгсөн шүү дээ гэв.

	Молла түүний өмнө модон тавагтай шөл тавиад:

	— Өөрийн чинь туулайгаар хийсэн шөл ид гэв. 

	Хэдэн өдрийн дараагаар өөр хэдэн хүн Моллагийнд иржээ. Молла тэдний юун хүмүүс болохыг асуувал:

	— Бид нар чамд туулай авч ирж өгсөн хүний хамаатан байна. Молла шөл хийж байсан өрөөндөө орж, бүх амт шимт, аагийг нь аваад хоосон усан шөл, тэдэнд авчирч өгчээ. Тэд нар хоёр гурав халбагадаад ямар ч амтгүй зүйл болохыг мэдэв. Тэгээд нэг нь:

	— Эй Молла, энэ чинь юуны шөл вэ? гэхэд

	— Бид туулайг хоёр дахь удаагаа чанаад байгаа юм гэж хариулжээ.

	Гурав, дөрөв хоногийн дараа Моллагийнд бас тав, зургаан хүн ирэв. Молла тэдний хэн болохыг асуувал:

	— Бид чамд туулай бэлэглэсэн тариачны үеэлүүд гэв.

	Молла горхи руу очиж, модон тавагт ус хийж авч ирээд тэдэнд өгөв. Тэд нар эхлээд Моллаг, дараа нь усыг хараад:

	— Молла, энэ чинь юу юм бэ? гэвэл

	Бид тэр туулайг гурав дахь удаагаа чанаад байгаа нь энэ гэж Молла хариулсан гэнэ.

	 

	 


ДӨЧИН ЖИЛ БОЛСОН ЦУУ

	 

	Хөрш нь Молла дээр ирж:

	— Молла, чамд дөчин жил болсон цуу байхгүй биз гаж асуув. Молла:

	— Байна, юу гэж? гэж асуув. 

	— Надад жаахан өгөөч:

	— Чадахгүй гэхэд нь хөрш нь түүний шууд татгалзсанд гайхан:

	— Молла, яагаад өгч болохгүй гэж? гэхэд нь:

	— Хэрэв би хэн хүссэн бүхэнд өгөөд байвал цууг дөчин жил дарж чадна гэж үү? гэсэн гэнэ.

	 

	 


ЗАЛУУДАА Ч

	 

	Молла замаар явж байтал шуудуу тааралджээ. Шуудуун дээгүүр харайх гэж үсэрсэн боловч чадсангүй яг дунд нь унаж, дуу алдан:

	— Эй залуу нас, залуу нас. Залуу ч болоосой доо! гэж хашхирснаа эргэн тойрноо харж, ойр орчиндоо хэн ч байхгүйг мэдээд

	— Эндээ гэхэд би залуудаа ч олигтой байгаагүй юм гэжээ.

	 

	 

	 


ШУУДАН ХҮРГЭГЧ МОЛЛА

	 

	Молла айлынхаа хүнийг хурим хийж, хүмүүсийг сайхан пловоор дайлж байна гэж сонсжээ. Тэр удаан бодсоны эцэст явж, дугтуй худалдаж аваад дотор нь юм бичээгүй цаас хийж, дугтуйлж наагаад хурим хийж байгаа айлынд очжээ. Гэрт оронгоо:

	— Гэрийн эзэн хаана байна? Би түүнд захиа авч ирлээ гэв.

	Гэрийн эзэн зочидтой хамт байсан тул Молла тийшээ орж. эзэнд дугтуйг гардуулаад, өөрөө тухалж аваад хоол унднаас идэж ууж гарав. Гэрийн эзэн дугтуйг авч үзээд ямар ч хаяггүйг харж:

	— Молла, дугтуйн дээр хэнд өгөхийг яагаад бичээгүй юм бол? гэж асуухад Молла ам дүүрэн үнхсэнээ арай ядан залгиж:

	— Бурхныг бодож өршөөж үз. Их яаралтай байснаас болоод дотор нь юм бичиж амжаагүйг яана гэжээ.

	 

	 


ЭР ХҮНИЙ ҮГ

	 

	Моллагийн найз нэг удаа түүнээс:

	— Молла чи хэдэн настай вэ? гэж асуув.

	— Яг дөч хүрлээ. Арав, арван таван жилийн дараа мөн л насны яриа болж бүгд л насаа хэлэхэд Молла ярианд оролцож:

	— Энэ жил дөч хүрч байна гэжээ. Үүнийг сонссон Моллагийн найз:

	— Эй Молла, арав, арван таван жилийн өмнө чамайг дөчтэй гэж байхыг чинь сонссон юм байна. Өнөөдөр ч бас л адилхан. Яагаад энэ вэ? гэхэд:

	— Тэгээд яагаад, Дөчтэй ч гэж байна гэв.

	Тэгвэл чи дандаа л дөчтэй байдаг хэрэг үү?

	— Мэдээжийн хэрэг, эр хүний үг бол хатуу байх ёстой. Нэг л дөч гэсэн бол дөч л байх болно гэжээ.

	 

	 


ХАЛВА

	 

	Ямар идэх юм сайхан тухай яриа болжээ. Хүн бүхэн л өөр өөрсдийн дуртайг илүү гэж ярьж байв. Тэнд сууж байсан Молла ярианд оролцож:

	— Энэ ертөнцөд хамгийн сайхан идэх юм бол халва. Одоо чинь хүнд бэрх цаг болохоор би хэчнээн зүтгээд ч түүнийг хийж чадахгүй юм гэв.

	Тэнд байсан нэг хүн Моллагийн үгийг сонсоод хэлсэн нь:

	— Эй Молла, халва хийх юу нь тийм хэцүү байгаа юм бэ? Жаахан шар тос, зөгийн бал, гурилтай л бол хийгээд л иднэ шүү дээ гэхэд Молла:

	— Хэлэхэд ч амархан. Тос, зөгийн бал, гурил зэрэг олох чинь хэцүү шүү дээ. Гурил нь олдлоо гэхэд нөгөө хоёр нь байхгүй гэхэд нь

	— Тос, зөгийн бал, гурил гурвыг нэг зэрэг олж явсангүй гэж үү? гэж асуухад:

	— Миний амны хишгийг юу ч гэх вэ дээ. Тос, зөгийн бал, гурил гурав зэрэг байх үед би өөрөө байхгүй байж таардаг юм гэж хариулжээ.

	 

	 


ХЭРЭВ ӨӨР БҮХЭН БАЯР БОЛДОГ БОЛ

	 

	Молла нэг удаа зэргэлдээх тосгон руугаа санаандгүй очжээ. Тэнд хүн бүхэн идэж ууж, тоглож бүжиглэж байхыг үзэв. Хөл толгойгүй хөгжилдөж байх ажээ. Молла хүмүүсийн дундуур зүсэн орж идэж уух юм руу ойртон суугаад пловноос цадталаа идэв. Тэгээд зэргэлдээ суусан нэг хүнээс:

	— Танай тосгон чинь яасан сайхан юм бэ? гэхэд тэр хүн Моллад өнөөдөр баяр болж байгааг тайлбарлаад

	— Манай энд өдөр бүхэн ийм байдаггүй шүү гэхэд нь Молла:

	— Хэрэв өдөр бүхэн баяр болдог бол ямар сайхан бол гэжээ. 

	 

	 


ГУРАВ ДАХЬ ГАР

	 

	Молла айлд зочилж очоод их өлсөж байсан учир плов авчирч тавингуут нь хоёр гараараа авч үмхлэв. Тэгтэл зочдын нэг нь:

	— Молла, чи чинь нохойд хөөгдсөн юм шиг хоёр гараараа зэрэг үмхлээд байдаг чинь? гэхэд Молла хоолноос сараа үл салган:

	— Би тэгээд яах юм бэ? Гурван гаргүй болохоор байдгаараа л ажиллаж байна гэж хариулжээ.

	 

	 


ЭНЭ НЭГ Л УЧИРТАЙ

	 

	Нэг үдэш Молла тэдний ойролцоо байдаг цайны газар луу очжээ. Цайны газрын үүдэнд тамхи татаж, цай уусан олон хүн байлаа. Молла тэднээр дамшигламаар санагдаж:

	— За, та нар чинь яахаараа яваагүй байдаг билээ гэхэд өөдөөс нь:

	— Хаашаа? гэж асуув.

	— Бүрлээчийн хойдох уншсан хоолонд. Тэнд сайхан плов өгч байна. Би тэндээс гарч ирлээ гэж хэлтэл бүгд л түүний заасан зүг рүү гүйцгээлээ. Цөм гүйлдээд явчихыг нь харсан Молла:

	— Гэнэт, үнэхээр тийм байвал яана? Ер нь хүмүүс гүйлдэж байхыг бодоход нэг л учиртай гэж бодон жаахан байснаа өөрөө тэдний араас гүйжээ.

	 

	 


ТАРВАС

	 

	Молла нэг удаа зэргэлдээх тосгон руу очжээ. Замдаа ногоочноос тарвас худалдан авчээ. Түүнийгээ дундуур нь хувааж талыг нь идээд, үлдсэнийг нь:

	— Үүнийг харсан хүн үүгээр нэг түшмэл явж гэж бодог хэмээн зам дээр хаяжээ. Тэгээд цааш жаахан явснаа буцаж ирээд нөгөөдхөө идчихээд:

	— Яах вэ, хамт явсан зарц нь идсэн юм байгаа биз гэж бодов. Дахиад жаахан явснаа буцаж ирээд хальсыг нь идсэнээ:

	— Яах вэ, ноёнд бас илжиг байж гэж бодог л доо гэжээ.

	 

	 


ТОГОО

	 

	— Молла хөршөөсөө нэг том тогоо авчээ. Хэд хоногийн дараа тэр том тогоон дотроо жижиг тогоо хийгээд эзэнд нь эргүүлж өгчээ. Хөрш нь жижиг тогоог үзээд:

	— Молла, энэ чинь юу юм бэ? Би чамд нэг л тогоо өгсөн шүү дээ гэхэд Молла инээмсэглэн:

	— Чи их азтай хүн юм. Энэ шөнө тогоо чинь төрсөн гэжээ.

	Хөрш нь баярласандаа юу ч хэлсэнгүй том жижиг хоёр тогоогоо авч гэр лүүгээ явжээ.

	Хэд хоногийн дараа Молла дахин эргэн ирж том тогоог нь гуйжээ.

	Хөрш нь жижиг тогоо төрүүлснийг санаад Моллагийн хүсэлтийг дуртай биелүүлэв.

	Тав арав хоног өнгөрч, сар болж, Молла тогоог нь эргүүлж өгсөнгүй.

	Эцэст нь хөрш Молла дээр ирэхэд Молла өмнөөс нь гарч түүнийг хараад хөмсөг зангидан гашуудалтайгаар:

	— Хонгор минь уучлаарай! Би чиний өмнө буруутан болж байна. Битгий цөхөр, бурхан чамд эргүүлж өгнө. Амьдрал ийм хойно яая гэхэв гэхэд хөрш нь юу ч эс ойлгон:

	— Молла чи юу ярьж байна аа? Чи надад юунд гашуудлын тухай ярина вэ? Би тогоогоо л авах гэж ирлээ гэв.

	Молла алчуур гарган нулимсаа арчиж:

	— Би нас барсан тогооны тухай л ярьж байна гэхэд хөрш нь. гайхан:

	— Тогоо яаж нас барах юм бэ? Юу болох нь тэр вэ? гэв.

	— Бурхан тэнгэрийг барьж тангараглая. Бүр хэл ч эвлэхгүй байна. Энэ шөнө тогоо чинь нас барсан.

	— Молла! Чи юу ярьж байна вэ? Тогоо нас бардаг гэж үү?

	— Хөрш чи түрүүнд тогоо төрсөн тухай хэлэхэд юу ч хэлээгүй мөртөө тогоо нас барсанд яагаад итгэхгүй байна вэ? Төрсөн бүхэн үхдэг шүү дээ гэсэн гэнэ.

	 

	 


МОЛЛА БА ДЭЭРЭМЧИД

	 

	Нэг удаа зам дээр Моллаг дээрэмчид тоножээ. Тэд түүний илжиг, мөнгийг аваад дараа нь зодож эхэлжээ. Молла эцэст нь эс тэвчин

	— Та нар яалаа гэж намайг зодож байна? Би цагаа олж ирсэнгүй юу? Аль эсвэл бага юм авч ирээ юу? гэжээ.

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

